
Månadens kursarrangør i mai:

BUL i Nidaros

Mangfoldig og aktiv kursarrangør

BUL i Nidaros er valt til månadens kursarrangør i FOLK i mai. 

Dans og teater pregar aktiviteten til laget, men det er og kursverksemd innafor song, folkemusikk og laget er heller ikkje framand for å ta til med kurs i heilt andre teknikkar som for eksempel symaskinkurs for nybyrjarar.

100 år

Teaterlaget i BUL i Nidaros er i år 100 år og jubileumsåret set dei opp Romeo og Julie i dei gamle klosterruinane på Munkholmen. Anne Kristin Stenersen i teaterlaget fortel at framsyninga er resultat av eit gigantisk dugnadsarbeid. Om lag 30 aktørar bruker all fritid i eit par månader på å få oppsettinga på plass. Laget har profesjonell regissør, men alle skodespelarane og scenearbeidarane er lagsmedlemmer i BUL i Nidaros som gjør ein friviljug innsats. Teaterlaget har gjerne fire – fem oppsettingar kvart år, og med ein medlemsmasse på 60 – 70, der mange er barn, betyr det at det blir mykje arbeid på kvar enkelt.

Læring på tvers av generasjonar

- Teateroppsettingane gjev mykje god læring, seier Stenersen. Gjennom oppsettingane held laget kurs i skodespel, scenedekorasjon, kostymesaum, regi, ljos og anna. Ofte er fleire generasjonar engasjerte i arbeidet. Foreldre og ungar lærer saman og dei vaksne set stor pris på høvet til å vere saman med ungane på ein litt annan måte, seier Stenersen. 

Deltakarane får med seg mykje nyttig lærdom vidare i livet. Fleire som starta si karriere i teaterlaget har seinare blitt profesjonelle skodespelarar, regissørar og forfattarar. 

Auka timetal

Grethe Lindseth Sandven på kontoret til BUL i Nidaros fortel at det stort sett går greitt å fylle oppgåvene i laget jamvel om dei også merkar at det er vanskelegare å få folk til å ta på seg verv i friviljuge organisasjonar. 

I 2007 hadde BUL Nidaros 1.187 timar med kursverksemd gjennom studieforbundet Folkekulturforbundet. Kursa i songlaget og spelmannslaget melder dei inn gjennom andre studieforbund så kursverksemda er i realiteten enda større. I 2008 har dei allereie meldt inn nesten 1000 timar. Laget har hatt ei jamn vekst dei to-tre siste åra.

Til redaksjonen:

For meir informasjon og utfyllande kommentarar, kontakt  med Folkekulturforbundet på 

tlf: 61 21 77 50,  e-post: post@folkekultur.no  eller www.folkekultu.no 

Kulturopplæring i frivillige organisasjonar er ein stor og viktig del av den totale aktiviteten i organisasjonane. Folkekulturforbundet (FOLK) er eit studieforbund for 25 frivillige organisasjonar som driv opplæring i folkeleg kultur.


